Avgerð frá Skatta- og avgjaldskærunevndini

Avgerð tikin: 18.05.2005

Mál nr.: 05-03-31-25 

Lóg: Meirvirðisgjaldslógin § 1, § 3 

Hummaraveiða vinnuligt virksemi

Samandráttur:

Bátur strikaður úr meirvirðisgjaldsskránni, tí Toll- og Skattstova Føroya metti, at talan var ikki um vinnuligt virksemi. Skatta- og avgjaldskærunevndin broytti avgerðina.

Avgerð

Frágreiðing um málið:

Kærarin A keypti í 2001 bátin m/b X og útgerð til hummaraveiðu fyri 45.000 kr. Hann útvegaði sær samstundis hummaraloyvi.

Tann 1. oktober 2001 byrjaði A virksemið við m/b X. Í januar 2002 sendi hann Toll- og Skattstovuni skrásetingarskjal til vinnuskránna, har hann lat seg mvg-skráseta afturvirkandi til 1. oktober 2001 við virkseminum hjá m/b X. Í februar sendi hann inn fíggjarætlan fyri 2002, har væntaða inntøkan fyri 2002 varð sett til 100.000 kr., og útreiðslurnar vórðu mettar til 33.575 kr.

Toll- og Skattstovan skrásetti virksemið hjá A við m/b X sum mvg-skyldugt.

Tann 26. mai 2004 sendi Toll- og Skattstova Føroya fráboðan til A um, at kanning av virkseminum vísti, at talan ikki var um vinnuligt virksemi, og tí ætlaði Toll- og Skattstovan at strika virksemið sum meirvirðisgjaldskyldugt frá 1. januar 2004 at rokna. Sum grundarlag fyri niðurstøðuni varð víst til úrslitini fyri 2001, 2002 og 2003

Í skrivi frá 2. juni 2004 mótmælti A ætlanunum hjá Toll- og Skattstovuni.

Við ætlanarskrivi dagfest 15. desember 2004 segði Toll- og Skattstovan frá, at tey høvdu endurskoðað málið. Kærarin varð biðin um at síggja burtur frá skrivinum frá 26. mai 2004. Í skrivinum var tó sagt frá, at Toll- og Skattstovan helt fast við, at virksemið var ikki vinnuliga rikið, og at Toll- og Skattstovan nú metti, at tá virkið hvørki hevði verið ella er vinnuliga rikið, var rættast at strika mvg-skrásetingina frá byrjan av. Hetta førdi við sær, at Toll- og Skattstovan kravdi kæraran at afturgjalda 25.486 kr., sum hann hevði fingið sum mvg-frádrátt síðani 1. oktober 2001 og fram til 1. juli 2003. Samstundis varð eisini sagt frá, at negativt mvg fyri 3. ársfjórðing uppá kr. 856 ikki varð útgoldið.

5. januar 2005 sendi Toll- og Skattstovan broytingarskriv, sum fylgdi upp ætlanarskrivi frá 15. desember 2004.

Sama dag sendi kærarin mótmælisskriv til Toll- og Skattstovuna, har hann greiddi frá, at ætlanin alla tíðina hevði verið og framhaldandi var at reka hummaraveiðu á vinnuligum støði, soleiðis at peningur fekst burtur úr virkseminum. Sagt varð, at vantandi inntøkan komst av náttúrligum ávum, tí tað hevði staðið óvanliga illa til við hummara í økinum, har m/b X kundi royna, men at útlitini nú síggja bjartari út. Eisini upplýsti kærarin, at broyting var í hansara egnu starvsviðurskiftum, sum komu at gera, at hann framyvir fekk betri tíð og umstøður at reka hummaraveiðu. Hesi viðurskifti hevur kærarin eisini greitt Toll- og Skattstovuni frá í telefonsamrøðu 6. januar 2005.

Tann 20. januar 2005 kærdi A avgerðina hjá Toll- og Skattstovuni.

Men við skrivi dagfest 26. januar 2005 sigur Toll- og Skattstovan aftur frá, at tey hava endurskoðað málið. Tey biðja kæraran síggja burtur frá broytingarskrivinum dagfest 5. januar 2005, men koma so til somu niðurstøðu sum í hesum skrivi, t.v.s at virksemið skal strikast sum mvg-skyldugt, tí tað hevur verið skrásett undir skeivum fortreytum og ongantíð hevur verið vinnuligt, og at alt keyps-mvg`ið uppá 25.486 kr. skal afturrindast til Toll- og Skattstovuna. Í skrivinum verður upplýst, at úrslitið hjá bátinum, og tað, at virksemið ikki er fulltíðarvinna hjá kæraranum, vísir, at báturin ikki hevur verið vinnuliga rikin. Úrslitini hjá bátinum vóru:


2001 
2002 
2003

Inntøkur 
20.680,00 
41.571,41 
15.577,70

Útreiðslur 
26.977,05 
43.456,35 
39.748,49

Úrslit 
-6.297,05 
-1.884,94 
-24.170,79

mvg-uppgerðirnar vóru hesar:


2001 
2002 
2003 
2004 
Íalt

Sølu-mvg 
0,00 
0,00 
0,00 
0,00

Mvg-frí søla 
20.680,00 
41.569,00 
15.576,00 
9.712,00

Keyps-mvg rakstur 
6.322,00 
10.053,00 
6.900,00 
2.211,00 
25.486,00

Kæran:

Kærarin kann ikki góðtaka niðurstøðuna um, at m/b X ikki hevur verið rikin við peningaligum vinningi fyri eyga, men sum ítriv. Hann sigur, at endamálið við at keypa m/b X og hartil hoyrandi hummaraloyvi í 2001 var og er framvegis at fáa fíggjarligan vinning. Ein av grundgevingunum hjá Toll- og Skattstovuni at definara bátin sum ítriv er “vantandi inntøka í mun til útreiðslur“. Men vantandi inntøkan hevur verið orsakað av náttúrligum ávum, nevniliga at tað hevur staðið óvanliga illa til við hummara í hansara øki hesi trý árini, men útlitini eru betur nú.

Í mun til hansara virksemi og starvsstøðu annars vísir kærarin á, at størsti parturin av innøkuni hjá honum seinastu 4 árini stavar frá hansara almennu størvum.

Frá 1. januar 2005 hevur hann ikki hesi størv longur. Hann vísir á, at sambært mvg-lógina skal tann, ið hevur eina árliga sølu, ið er hægri enn 20.000 kr., mvg-skrásetast. Hummarasølan hevur verið yvir 20.000 kr. øll árini undantikið árið 2003, og undrast hann tí á avgerðina hjá Toll- og Skattstovuni.

Kærarin hevur í samband við málið viðmerkt, at hummaraveiða er sesongveiða, sum er frá september til apríl. Hann hevur umframt eitt virki, sum liggur í einum P/F. Ætlanin hjá honum hevur alla tíðina verið at kunna kombinera hesar vinnur, soleiðis at hann kann liva av báðum. Hetta skuldi borið væl til, tí tá hummarasesongin er, er vanliga ikki nógv at gera í hinum virkinum. Hann fekk tó ikki loyvi at leggja hummaraveiðina inn í felagið hjá sær.

Hansara fiskiloyvi er partur av felagskvotu uppá 50 t. og hevur hann í mesta lagi loyvi at fiska 2.500 kg. Loyvið er tó eisini avmarkað til 250 rúsir, og hann hevur bert loyvi at fiska 2. hvønn dag og ikki sunnu- og halgidagar. Hvør dagur eftir hummara telur sum ein fiskidagur í mun til samlaða fiskidagatalið fyri hendan bátabólk. Árini 2001 – 2004 hava ikki givið nógv av sær, 

deils tí veiðan hevur verið vánalig og prísurin lágur og kanska eisini, tí hann ikki er komin í gongd nóg tíðliga. Hetta ætlar hann nú at broyta uppá, tí nú er starvsstøða hansara broytt. Hann fer at hava betri tíð og umstøður at reka hummaraveiðuna. Hummaraprísurin er á veg uppaftur, og hann hevur nú fingið umvælt sær reiðskapin, so alt í alt eru útlitini nógv betri. Hummaraveiðan er annars soleiðis, at tú ert bundin av veiðuni alla sesongina, hóast tær ikki nýtist at vera úti hvønn dag. Tá rúsurnar eru settar út skal dragast javnan – minst einaferð um vikuna – uttan mun til hvussu nógv er í rúsunum og so skal egnast aftur. Fongurin skal eisini fáast til lands og seljast. Rúsurnar skulu eftirhyggjast og um neyðugt umvælast. So uttan mun til úrslit hevur veiðan nógv arbeiði við sær.

Kærarin fílist annars á, at Toll- og Skattstovan strikar hann úr mvg-skránni, áðrenn kærumálið er avgreitt.

Av avreiðingarseðlunum, sum kærarin hevur latið Toll- og Skattstovuni fyri 2001 – 2003 sæst, at veiðudagarnir hava verið hesir:

2001 frá 1.10. til 31.12 


tilsamans 26 dagar

2002 frá 01.01 til 13.04 og frá 18.09 til 31.12 
tilsamans 41 dagar

2003 frá 01.01 til 10.04 og frá 26.09 til 31.12 
tilsamans 22 dagar

Í samband við kæruviðgerðina hevur kærarin latið inn vikuseðlarnar fyri 2004. Hesir sýna, at veiðudagarnir í 2004 vóru tilsamans 37 dagar.

Toll- og Skattstova Føroya:

Økisskrivstovan greiðir í skrivi dagest 11. mars 2005 soleiðis frá um málið:

“Vinna/ikki vinna: Tann 24. januar 2002 móttók Toll- og Skattstova Føroya skrásetingaskjal til vinnuskránna, og 6. februar 2002 móttók Toll- og Skattstovan fíggjarætlan fyri 2002 hjá m/b X. Tá báturin var skrásettur, varð upplýst, at hesin fór at hava inntøkur fyri uml. 100.000 kr. í 2002, og at útreiðslurnar vóru mettar til kr. 33.575. Ífylgi innkomnum roknskapum er úrslitið hetta:


2001 
2002 
2003

Inntøkur 
20.680,00 
41.571,41 
15.577,70

Útreiðslur 
26.977,05 
43.456,35 
39.748,49

Úrslit 
-6.297,05 
-1.884,94 
-24.170,79

Útfrá omanfyri standandi upplýsingum sæst, at inntøkan hevur ikki verið nær fíggjarætlanini.

Tá hugt verður at vantandi inntøkum í mun til útreiðslur av bátinum heldur Toll- og Skattstova Føroya ikki, at báturin hevur verið rikin við peningaligum vinningi fyri eyga, men sum ítriv hjá eigaranum. Fyrst og fremst er hetta grundað á, at útróður ikki er høvuðsinntøka hjá eigaranum, ið grundast kann á, at eigarin hevur aðra inntøku, sum ber íløguni uppi.

Toll- og Skattsovan heldur út frá hesum upplýsingum, at m/b X varð mvg-skrásettur undir skeivum fortreytum. Tá eitt ætlað virksemi ongantíð gerst vinnuligt, er onki grundarlag fyri at fremja eina mvg-skráseting sambært meirvirðisgjaldslógini, og er tí grundarlag fyri at staðfesta afturgjaldsskyldu fyri tí útgoldna mvg`num.

Tá virksemið hjá bátinum hvørki er ella hevur verið vinnuligt sambært reglunum í meirvirðisgjaldslógini, verður alt keyps-mvg`ið hjá m/b X kravt afturgoldið.

Upphæddirnar, sum Toll- og Skattstovan hevur broytt, eru sambært innkomnum mvguppgerðum fyri 2001, 2002, 2003 og 1. og 2. ársfjórðing 2004 hesar:

Rakstrarár 
2001 
2002 
2003 
2004 
Íalt

Sølu-mvg 
0,00 
0,00 
0,00 
0,00

Mvg-frí søla 
20.680,00 
41.569,00 
15.576,00 
9.712,00

Keyps-mvg rakstur 
6.322,00 
10.053,00 
6.900,00 
2.211,00 
25.486,00

Hetta hevur við sær, at eigarin av m/b X skal afturgjalda kr. 25.486, og at keyps-mvg`ið fyri 3. ársfjórðing 2004 kr. 856 ikki verður útgoldið.

Sambært § 1 í meirvirðisgjaldslógini skal avgjald rindast til landskassan av allari vinnuligari sølu. § 3, stk. 1, litra a) ásetir, at avgjald skal latst av tí, sum rekur sjálvstøðugt vinnuvirki við sølu av vørum og avjgaldsskyldugum tænastum.”

Víðari í skrivinum verður undir viðmerkingum til kæruna sagt soleiðis:

“Toll- og Skattstova Føroya hevur tikið avgerðina, um at virksemið við bátinum hjá A ikki er vinnuligt, út frá innlatnu mvg-uppgerðum og roknskapunum fyri undanfarin ár. Toll- og Skattsova Føroya hevur staðfest, at talan ikki er um vinnuligt virksemi, og at tað heldur ikki eru útlit fyri, at verandi ella framtíðar grundarlag fyri fíggjarligu úrtøkuni broytist til tað betra. Inntøkumøguleikar hava verið avmarkaðir til at vera uml. 10.000 kr. – 40.000 kr. brutto pr. ár.

Avgerandi fyri, at virksemið er vinnuligt ella ikki, er ikki, um virksemið gevur ella ikki gevur hall í skattligum høpi. Ístaðin er hetta at meta sum tilfallandi vinna (ítriv), hetta sæst í staðfestum úrsliti higartil, sum útróðurin hevur og hartil í tí arbeiðsinntøku, A hevur av øðrum arbeiðum.

Staðfest er, at A er í løntum starvi, og sostatt ikki rekur útróður burturav. Niðanfyri framgongur lønarinntøkan og fríir ágóðar hjá A:

A-inntøka og fríir ágóðar hjá A, árini 2001 – 2003:

Ár 
2001 
2002 
2003

Inntøka 
319.814 
295.555 
300.987

Fríir ágóðar 
23.900 
25.000 
25.800

Íalt 
343.714 
319.555 
326.787

A vísir á, at A-inntøkan, sum hann hevur havt seinastu árini, m.a. stava frá, at hann hevur verið í almennum størvum, men at hann frá 1. januar 2005 ikki hevur hesar inntøkur longur. Toll- og Skattstovan hevur staðfest, at A eisini hevur inntøkur frá Sp/f Y, hesar inntøkur eru: fríir ágóðar t.v.s. fríur hiti, el og telefon. Sp/f Y hevur sambært innsendum mvg-uppgerðum til og við 3. ársfjórðing havt ein umsetning uppá kr. 414.545.

Tá Sp/f Y bert rindar kr. 24.495 í lønum í 2004, má roknast við, at tað er eigarin av felagnum A, ið skapar inntøkugrundarlagið hjá felagnum.

Við eini sølu hjá bátinum uppá kr. 10.000 – kr. 40.000 pr. ár seinastu 4 árini og rakstrarhalli hvørt ár, kann Toll- og Skattstovan ikki koma til aðra niðurstøðu, enn at báturin ikki er vinnuligur sambært reglunum í mvg-lógini.

Sum vegleiðandi kunnu nevnast nøkur eyðkenni fyri vinnuliga rikið virksemi:

Endamálið er at fáa fíggjarligan vinning

Um høvuðsendamálið er at fáa peningaligan vinning, og um framleiðslugøgn eru keypt við tí fyri eyga

Um útlit eru til, at virkið innan ávísa tíð fer at geva avlop í mun til íløgurnar

Um tað eru onnur enn vinnulig endamál við virkinum

Um kanningar eru gjørdar áðrenn byrjan viðvíkjandi møguleikunum fyri, at vinnan ber seg (fíggjarætlan)

Um hallið bert er t.d. byrjunartrupulleikar, ella um virkið framhaldandi byggir á, at skattgjaldarin hevur aðra støðuga inntøku, ið ber honum uppi

Um – ella í hvønn mun – eigarin kann brúka rakstrargøgnini til egna nýtslu

Um virksemið sum heild verður rikið á vinnuligum grundarlag

Um eigarin, áðrenn virksemið byrjaði, hevur kannað umstøðurnar fyri lønsemi – herundir gjørt rakstrar- og likviditetsætlan

Um virksemið í aðrar mátar hevur náttúrligt samband við eigarans møguliga annað inntøkugevandi starv.

Ífylgi innkomnum roknskapum er úrslitið hetta:


2001 
2002 
2003

Inntøkur 
20.680,00 
41.571,41 
15.577,70

Útreiðslur 
26.977,05 
43.456,35 
39.748,49

Úrslit 
-6.297,05 
-1.884,94 
-24.170,79

Toll- og Skattstova Føroya viðger hvørt einstakt virki sær, sum er skrásett sum meirvirðisgjalds​skyldugt, har ivi er um, um talan er um vinnuligan rakstur, og ger eina ítøkiliga meting av, um talan er um vinnu/ikki vinnu.

Út frá viðgerðini av m/b X er Toll- og Skattstova Føroya komin til ta niðurstøðu, at báturin ikki er vinnuliga rikin.“

Stýrið:

Stýrið tekur undir við sjónarmiðunum hjá økisskrivstovuni og leggur afturat, at mvgskrásetingin er grundað á fráboðan frá virkinum sjálvum. Sagt verður, at Toll- og Skattstovan hevur ikki í samband við skrásetingina kannað og hevur heldur ikki eftir reglunum skyldu til at kanna, um treytirnar fyri mvg-skráseting eru loknar. Mvg-skrásetingin kann tí ikki metast sum ein avgerð, ið gevur framíhjárættindi, og Toll- og Skattstovan kann tí strika virkið úr mvg-skránni, um tað seinni vísir seg, at treytirnar fyri skráseting ikki eru loknar.

Fundur i Skatta- og avgjaldskærunevndini 18. mai 2005:

Á fundi í Skatta- og avgjaldskærunevndini tann 18. mai 2005 møttu kærarin og grannskoðari hansara og Toll- og Skattstovan.

Vegna kæraran greiddi grannskoðarin frá, at ætlan kærarans við hummaraveiðini allatíðina hevði verið og er tað enn at skapa sær eitt eyka inntøkugrundarlag enn tað, sum hann hevur við hinum virksemi sínum. Grannskoðarin segði, at ætlanin var gjølla umhugsað, hóast kærarin væl var vitandi um, at hann ongantíð kom at liva burturav av tí inntøku, hann kundi vinna við hummaraveiðuni. Byrjanartrupul​leikar høvdu verið, men nú kærarin var meira royndur á økinum, hevði fingið bát og veiðireiðskap í góðan stand, hevði betri tíð til hummaraveiðuna, og prísurin var farin upp, kundi gongdin bara betrast. Íløgurnar í vinnuna vóru ikki tær stóru, og rakstarútreiðslurnar væntaðust í framtíðini heldur ikki at verða so stórar, so alt í alt eru útlitini bjartari. Men eingin ivi er um, at virksemið er grundað á eina

ætlan um inntøkuskapandi virksemi. Viðmerkt varð, at í 2004 gav hummaraveiðan yvirskot uppá 20.000 kr.

Kærarin greiddi frá, hvussu veiðan eftir hummara gongur fyri seg, og at longu í 2005 hevur hann havt ein umsetning uppá góðar 20.000 kr. Prísurin á hummara er, síðan hann byrjaði í 2001, farin úr 38 kr. og uppí 75 kr. fyri kilo. Hann hevur loyvi at veiða í mesta lagi 2.500 kg., og eru tí møguleikar at vinna pening, um veiðan er góð og útreiðslurnar verða hildnar niðri. Kærarin segði, at hann rak hesa vinnu við tí eina endamálinum, at vinna aðra inntøku enn hana, hann hevði av hinum virkseminum. Nú veiðisesongin fyri hummara er broytt, er hann tó noyddur at leggja tað virksemið um, so tíð eisini er til hummaraveiðuna. Hetta hevur hann gjørt m.a. við at arbeiða aðruhvørja viku í virkinum og so laga hummaraveiðuna eftir hesum, umframt at tikið einstakar seinnapartar í arbeiðsvikuni til hummaraveiðu.

Toll- og Skattstovan hevði ikki meira at viðmerkja til málið.

Avgerð frá Skatta- og avgjaldskærunevndini:

Fyrst skal viðmerkjast, at hóast Toll- og Skattstovan útskrivaði nýggja avgerð, eftir at kært varð tann 20. januar 2005, so verður mett, at kæran kann standa við, tí talan er í roynd og veru um somu niðurstøðu sum hana, kært varð um.

Sambært § 3, stk. 1, litra a í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinnulig søla, sum skal vera skrásett til meirvirðisgjald, smb. § 1 í meirvirðisgjaldslógini.

A keypti í 2001 bátin m/b X og fiskiútgerð til hummaraveiðu fyri 45.000 kr.,og hann útvegaði sær beinanvegin fiskiloyvi/hummaraloyvi til bátin. Sambært kæraran hevði hann ætlanir um at kombinera hesa vinnu við lastbilakoyring sína, sum liggur í einum P/F, soleiðis at hann hevði nóg mikið av arbeiði alt árið og kundi liva av inntøkuna av hesum báðum virksemum.

Inntøkan av hummaraveiðini hevur tó ikki verið tann stóra. Raksturin fyrstu árini hevur givið hall og hevur tí ikki kunnað forrentað tær íløgur, sum gjørdar eru í virksemið.

Kærarin sjálvur sigur, at lága inntøkan skyldast deils uttanífrákomnum orsøkum – vánalig veiða og lágur prísur – og deils hansara egnu viðurskiftum. Hann er í hvørjari sesong komin seint í gongd við veiðuna og hevur verið nógv upptikin av øðrum arbeiði. Men øll hesi viðurskifti eru nú broytt, og útlitini fyri meira intensivari veiðu og hægri inntøku eru betri. Skatta- og avgjaldskærunevndin viðmerkti, at avreiðingartølini í 2001 – 2003 og tað, at hummaraveiðan ikki eru høvuðsvinna ella høvuðsinntøkukeldan hjá kæraranum, ikki einsamøll kunnu nýtast sum avgerandi fyri, um talan er um vinnuligt virksemi ella ikki. Tí vánaligt úrslit kann vera orsakað av, at tað tekur tíð at fáa eina vinnu í gongd ella av, at alt hevur gingist illa, hóast roynt er á besta hátt. Neyðugt er tí eisini at hyggja eftir, hvussu intensivt virksemið er rikið, t.v.s. hvat er gjørt fyri at skapa eina inntøku og forrenta tær íløgur, sum eru gjørdar í virksemið. Nevndin metti, at við íløguni uppá 45.000 kr. í bát og útgerð og við møguleikunum fyri at veiða 2.500 kg. av hummara, nú til ein søluprís uppá 75 kr. fyri kg. og við teim rakstrarútreiðslum, sum roknskapirnir vísa, so skuldi verið møguleikar at rikið hummaraveiðuna sum vinnuliga.

Av skjalatilfarinum sæst, at kærarin í tíðarskeiðnum frá vinnan byrjaði 1. oktober 2001 og til og við fyrsta hálvár 2003 rak veiðuna nøkunlunda støðuga og intensiva, meðan seinna hálvár 2003 er heldur óstøðugt, men benda upplýsingarnar eisini á, at talan hevur verið um byrjunartrupulleikar og eina tillagingartíð, sum oftani er neyðug, tá farið verður undir nýtt virksemi.

Av hesum verður mett, at Toll- og Skattstovan ikki grundað á roknskapirnar fyri 2001 – 2003 hevur grundarlag fyri at siga, at A, tá virkið varð skrásett til meirvirðisgjald, ikki hevði ætlanir um at reka bátin vinnuliga, ella at virksemið ikki er vinnuligt. Heldur benda tølini á, at ætlanin hevur verið reel nok, men at veiðan grundað á ymisk viðurskifti hevur svikið.

Tí avgjørdi Skatta- og avgjaldskærunevndin at geva kæraranum viðhald og sostatt broyta avgerðina hjá Toll- og Skattstovuni, soleiðis at virksemið fyri tíðarskeiðið 2001 – 2003 verður mett sum vinnuligt.

